
MOLTAÍ

Iarrann an Coiste um Ghnóthaí Bunreachtúla ar an gCoiste um Ghnóthaí Eacnamaíochta agus 
Airgeadaíochta, mar an coiste atá freagrach, na moltaí seo a leanas a ionchorprú ina thairiscint 
i gcomhair rúin:

1. á chur i bhfáth nach mór d’aon leagan amach institiúideach a bheith oiriúnach don 
fheidhm; á thabhairt chun suntais gurb é an aidhm atá le beartais mhaicreacnamaíocha 
ná a áirithiú go rachaidh geilleagar chun tairbhe do chách, go gcuirfear beartais ar fáil a 
bheidh bunaithe ar an dlúthpháirtíocht agus a mbeidh gné fheimineach ag baint leo, 
nach bhfágfar aon duine ar leataobh agus a áirithiú go mbeidh sochaithe athléimneacha 
ann a bheidh bunaithe ar dhea-bhail a gcuid saoránach; ag tabhairt dá haire go bhfuil 
tábhacht le hinstitiúidí daonlathacha, trédhearcacha agus cuntasacha chun a áirithiú go 
mbeidh na beartais eacnamaíocha i gcomhréir leis an gcuspóir sin agus i gcomhréir leis 
an leas coiteann dá bhrí sin;

2. á chur i bhfáth gur gá dlisteanacht, cuntasacht agus grinnscrúdú daonlathach an chreata 
rialachais eacnamaíoch a neartú; á chreidiúint, chun feabhas a chur ar an úinéireacht, 
nach mór freagrachtaí a shannadh ar an leibhéal ar a ndéantar cinntí nó ar a gcuirtear 
chun feidhme iad, faoina ndéanfadh na parlaimintí náisiúnta grinnscrúdú ar na rialtais 
náisiúnta agus faoina ndéanfadh Parlaimint na hEorpa grinnscrúdú ar na feidhmeannais 
Eorpacha; á chur i bhfios go láidir a thábhachtaí atá sé go gcuirfí an creat chun feidhme 
go cuí agus go comhsheasmhach i ngach Ballstát;

3. á chur i bhfios go láidir go bhfuil sé léirithe ag géarchéim COVID-19 arís a thábhachtaí 
atá creat rialachais eacnamaíoch an Aontais, creat a neartaíodh ach ar gá é a fhorbairt 
tuilleadh, lena n-áirítear trí mhéadú ar an trédhearcacht; den tuairim gur gá 
athbhreithniú a dhéanamh ar chur chun feidhme an idirphlé eacnamaíoch chun a áirithiú 
go ndéanfar grinnscrúdú parlaiminteach cuí; á iarraidh ar an gCoimisiún agus ar an 
gComhairle freagra a thabhairt ar an ngá sin, go háirithe trí rannpháirt níos dlúithe a 
thabhairt do Pharlaimint na hEorpa agus rannpháirtíocht na bparlaimintí náisiúnta a 
spreagadh, chun úinéireacht agus grinnscrúdú daonlathach na rialtas náisiúnta a 
fheabhsú, agus trí dhul i gcomhairle go hiomchuí leis na comhpháirtithe sóisialta, an 
tsochaí shibhialta agus na geallsealbhóirí ábhartha agus trí rannpháirt iomchuí a 
thabhairt dóibh;

4. á iarraidh go ndéanfaí tuilleadh forbartha ar an gcomhdháil idirpharlaiminteach dá 
bhforáiltear in Airteagal 13 den Chomhshocrú Fioscach, chun gur féidir plé substaintiúil 
agus tráthúil a dhéanamh i gcás inar gá;

5. ag moladh go mbeadh na parlaimintí náisiúnta rannpháirteach go héifeachtach ar an 
leibhéal náisiúnta trína áirithiú go mbeidh sé de cheart acu faisnéis a fháil óna rialtas 
náisiúnta faoi seach atá gníomhach sa Chomhairle;

6. á iarraidh go n-úsáidfí na solúbthachtaí sna Conarthaí chun úsáid an mhodha 
comhphobail a mhéadú, chun aistriú ó vótáil d’aontoil go vótáil trí thromlach cáilithe sa 
Chomhairle agus chun rannpháirt a thabhairt don Pharlaimint tríd an 
gcomhchinnteoireacht i gcás inar féidir; á iarraidh, go háirithe, go nglacfaí pacáiste 
cuimsitheach ‘clásail passarelle’ le haghaidh aistriú chuig nósanna imeachta vótála trí 

thromlach cáilithe sa Chomhairle maidir le saincheisteanna cánachais agus acmhainní 
dílse do bhuiséad AE;

7. á mheabhrú a thábhachtaí atá an grinnscrúdú parlaiminteach i gcreat rialachais 
eacnamaíoch an Aontais; á iarraidh ar an gCoimisiún a áirithiú go ndéanfar grinnscrúdú 
parlaiminteach leormhaith san athbhreithniú a dhéanfaidh sé ar chreat rialachais 
eacnamaíoch an Aontais; ag meabhrú an tseasaimh a ghlac sí maidir le comhaontú 
idirinstitiúideach a thabhairt i gcrích ionas go ndéanfaí an mhaoirseacht pharlaiminteach 
ar an Seimeastar Eorpach a chur ar bhonn foirmiúil; 

8. á iarraidh go ndéanfaí ról daonlathach Pharlaimint na hEorpa a neartú sa chreat 
rialachais eacnamaíoch, lena n-áirítear maidir leis an Rialachas Eorpach Inbhuanaithe, 
chun gur féidir grinnscrúdú cuí a dhéanamh ar na cinntí arna ndéanamh faoi chuimsiú 
an Aontais Eacnamaíoch agus Airgeadaíochta (AEA) agus an euro;

9. á mheabhrú, de réir Airteagail 121 agus 126 den Chonradh ar Fheidhmiú an Aontais 
Eorpaigh (CFAE), nach féidir le Parlaimint na hEorpa grinnscrúdú ná leasú a dhéanamh 
ar na moltaí arna nglacadh ag an gComhairle faoi chuimsiú an tSeimeastair Eorpaigh; á 
mheas go bhfuil práinn le hathbhreithniú ar an gConradh chun cur leis an dlisteanacht 
dhaonlathach trí fhormheas na moltaí ag Parlaimint na hEorpa;

10. á chur i bhfios go láidir a thábhachtaí atá sé na beartais eacnamaíocha, shóisialta agus 
chomhshaoil a chomhordú san Aontas chun tuilleadh post agus fáis a chruthú; á iarraidh 
go gcuirfí an ghné shóisialta de AEA san áireamh agus á mheabhrú, sa chomhthéacs sin, 
go luaitear an méid seo a leanas in Airteagal 9 de CFAE: ‘agus a bheartais agus a 
ghníomhaíochtaí á sainiú agus á gcur chun feidhme aige, tabharfaidh an tAontas aird ar 
na ceanglais atá nasctha le hardleibhéal fostaíochta a chur chun cinn, le cosaint 
shóisialta leormhaith a ráthú, leis an eisiamh sóisialta a chomhrac’; á chur i bhfáth a 
thábhachtaí atá sé Colún Eorpach na gCeart Sóisialta agus na cuspóirí comhshaoil a 
chur chun feidhme i gcomhréir le gealltanais aeráide, chomhshaoil agus forbartha 
inbhuanaithe AE; á iarraidh go práinneach ar an gCoimisiún agus ar an gComhairle 
Eorpach na gealltanais sin a chur san áireamh i rialachas eacnamaíoch an Aontais; á 
iarraidh go gcuirfí an Scórchlár Sóisialta go hiomlán san áireamh chun na gcríoch 
faireachán a dhéanamh ar fheidhmíocht na mBallstát i ndáil le prionsabail Cholún 
Eorpach na gCeart Sóisialta; á mheabhrú gur cheart dul i gcomhairle leis na 
comhpháirtithe sóisialta maidir leis na beartais eacnamaíocha, fostaíochta agus 
shóisialta de réir na gcleachtas náisiúnta, mar a fhoráiltear i gColún Eorpach na gCeart 
Sóisialta;

11. á iarraidh ar an mBanc Ceannais Eorpach (BCE) cloí le moltaí an Ombudsman1 agus 
athbhreithniú cúramach a dhéanamh ar a chuid beartas inmheánach chun srian a chur le 
coinbhleachtaí leasa a d’fhéadfadh teacht chun cinn trí chleachtais an ‘dorais 
imrothlaigh’, mar aon le rannpháirtíocht chomhaltaí Bhord Feidhmiúcháin agus 
Chomhairle Rialaithe BCE i bhfóraim neamhfhoirmiúla ina mbíonn plé rúnda le 
hionadaithe sinsearacha na hearnála príobháidí;

12. á chur i bhfáth go bhfuil gá le sásraí cuí chun aghaidh a thabhairt ar thurraingí 
eacnamaíocha; á chur in iúl gur geal léi gur cruthaíodh an ciste téarnaimh 

1 Cás 1697/2016/ANA maidir le rannpháirtíocht iar-Uachtarán BCE, Mario Draghi, sa ‘Ghrúpa Tríocha’.

NextGenerationEU (NGEU) mar chéim thábhachtach bhreise ach á chur i bhfios go 
bhfuil gá le cláir bhuana cúnaimh airgeadais; á athdhearbhú go bhfuil gá le creat 
institiúideach éifeachtach chun na sásraí agus na cláir sin a fhorbairt tuilleadh;

13. á thabhairt chun suntais, i bhfianaise na géarchéime atá ann faoi láthair, go bhfuil sé 
tábhachtach aird a thabhairt ar an méadú atá ag teacht ar an dífhostaíocht agus ar 
leibhéal an neamhionannais san Eoraip i gcomhthéacs chreat eacnamaíoch an Aontais; á 
mheas gurb é ceann de na bealaí is fearr chun na treochtaí diúltacha sin a chomhrac ná 
dlús a chur leis na hiarrachtaí ar fad a rannchuidíonn le níos mó post agus poist níos 
fearr a chruthú san Eoraip;

14. á chur i bhfáth a thábhachtaí atá ról na scéimeanna athárachais dífhostaíochta le linn 
cúlú eacnamaíoch; á chur in iúl gur geal léi, i ndáil leis sin, an ionstraim Eorpach le 
haghaidh tacaíocht shealadach chun rioscaí dífhostaíochta a mhaolú i gcás éigeandála 
(SURE) le linn phaindéim COVID-19; á thabhairt chun suntais gur gá turraingí 
eacnamaíocha san Aontas, idir shiméadrach agus neamhshiméadrach, a mhaolú ar 
bhealach éifeachtach; 

15. á chur in iúl gur geal léi gur glacadh na comhaontuithe idirinstitiúideacha idir Parlaimint 
na hEorpa, an Chomhairle agus an Coimisiún maidir leis an smacht buiséadach, comhar 
in ábhair bhuiséadacha agus bainistíocht fhónta airgeadais, agus maidir le hacmhainní 
dílse nua, lena n-áirítear treochlár chun acmhainní dílse nua a thabhairt isteach;

16. á mheabhrú go n-athdhearbhaítear sa Chomhaontú maidir le Reachtóireacht Níos Fearr 
go ndéanfaidh Parlaimint na hEorpa agus an Chomhairle, ina gcáil mar 
chomhreachtóirí, a gcuid cumhachtaí a fheidhmiú ar bhonn comhionann agus nach mór 
don Choimisiún, dá bhrí sin, déileáil leo ar mhodh comhionann, agus ag leagan béim ar 
ról agus freagracht na bparlaimintí náisiúnta;

17. á chur in iúl gur geal léi gur eisíodh fiachas coiteann faoi chuimsiú NGEU agus go 
ndearnadh cinneadh maidir le hacmhainní dílse nua a chruthú; á chur in iúl gurb oth léi, 
áfach, luas daingnithe an chinnidh sin faoi láthair agus á iarraidh ar na Ballstáit dlús a 
chur lena gcuid iarrachtaí i ndáil leis sin;

18. á mheabhrú, de réir Phrótacal Uimh. 14 de CFAE, go bhfuil na Ballstáit ar fad ceaptha 
an euro a ghlacadh;

19. ag tabhairt dá haire gur fóraim phlé neamhfhoirmiúla laistigh den Chomhairle Gnóthaí 
Eacnamaíocha agus Airgeadais (Ecofin) agus den Chomhairle Eorpach iad an Grúpa 
Euro agus an Cruinniú Mullaigh Euro, agus á iarraidh go ndéanfaí iad a chomhtháthú i 
gcreat an Chonartha; á iarraidh ar na Ballstáit gníomhú laistigh de chreat an 
Chomhphobail, lena n-áiritheofaí ról Pharlaimint na hEorpa ina cáil mar chomhreachtóir 
agus a ceart chun maoirseachta daonlathaí; 

20. á iarraidh go mbeadh an Grúpa Euro faoi réir rialacha nós imeachta lena bhfeabhsófaí 
trédhearcacht na cinnteoireachta agus na cuntasachta, lena n-áirítear nósanna imeachta 
vótála agus foilsiú na dtorthaí;

21. ag meabhrú an tseasaimh a ghlac sí go bhféadfaí poist Uachtarán an Ghrúpa Euro agus 
an Choimisinéara um Ghnóthaí Eacnamaíocha agus Airgeadais a chumasc, agus, sa chás 
sin, gur cheart d’Uachtarán an Choimisiúin an Coimisinéir sin a cheapadh ina Leas-

Uachtarán de chuid an Choimisiúin;

22. ag tabhairt dá haire go bhfuil gá le rialachas níos láidre, le breis éifeachtúlachta, le níos 
lú castachta agus le níos mó trédhearcachta chun go mbeidh AEA ann atá níos doimhne 
agus níos athléimní, agus, ar bhonn prionsabail, nár cheart go rachadh na rialacha thar a 
bhfuil riachtanach chun na cuspóirí a bhaint amach;

23. á thabhairt chun suntais gur de chineál struchtúrach iad iarmhairtí socheacnamaíocha 
phaindéim COVID-19 agus go mbeidh drochthionchar fadtéarmach acu agus, dá bhrí 
sin, gur gá athbhreithniú foriomlán a dhéanamh ar chóras rialachais mhaicreacnamaíoch 
an Aontais, go háirithe ar an gComhshocrú Cobhsaíochta agus Fáis (CCF); 

24. á mheas gur gá, thairis sin, infheistíocht tháirgiúil a áirithiú a bheidh dírithe, inter alia, 
ar Cholún Eorpach na gCeart Sóisialta, an dá aistriú agus earnáil an taighde agus na 
nuálaíochta a neartú; á mheabhrú, sa chomhthéacs sin, go bhfuil sé molta ag an mBord 
Fioscach Eorpach go ndéanfaí roinnt caiteachas sonrach chun feabhas a chur ar an bhfás 
a dhíolmhú ó uasteorainn fáis an phríomhchaiteachais ghlain;

25. á chur in iúl gur geal léi go gceadaítear don Choimisiún agus don Chomhairle, de bharr 
an chlásail éalaithe ghinearálta, na bearta comhordaithe beartais is gá agus an 
infheistíocht phoiblí riachtanach a chur i gcrích chun freagairt don ghéarchéim sláinte, 
shóisialta agus eacnamaíoch laistigh de chreat riailbhunaithe CCF; á chur i bhfáth gur 
cheart gníomhachtú an chlásail éalaithe ghinearálta, clásal lena gceadaítear do na 
Ballstáit imeacht go sealadach ó chonair an choigeartaithe i dtreo an chuspóra 
bhuiséadaigh mheántéarmaigh, a bheith gníomhach go dtí go mbeidh an ghníomhaíocht 
eacnamaíoch ar ais mar a bhí de thoradh na ndálaí eipidéimeolaíocha; ag tabhairt dá 
haire, de réir na réamhfhaisnéisí atá ann faoi láthair, gur gá leanúint de chur i bhfeidhm 
an chlásail éalaithe ghinearálta in 2022;

26. á mheabhrú a thábhachtaí atá an comhionannas inscne, atá cumhdaithe in Airteagal 23 
den Chairt um Chearta Bunúsacha an Aontais Eorpaigh; á mheabhrú nach mór do 
cheapacháin an Aontais i ngnóthaí eacnamaíocha agus airgeadaíochta prionsabail na 
cáilíochta, na taithí agus na cothromaíochta inscne a urramú; á iarraidh ar na hinstitiúidí 
náisiúnta agus ar institiúidí AE a áirithiú go n-urramófar na prionsabail sin, agus ag 
meabhrú sheasamh na Parlaiminte i mír 4 de rún uaithi an 14 Márta 2019 maidir leis an 
gcothromaíocht inscne i gceapacháin AE i ngnóthaí eacnamaíocha agus airgeadaíochta2, 
ina dtugann an Pharlaimint gealltanas gan liostaí iarrthóirí a chur san áireamh i gcás nár 
urramaíodh prionsabal na cothromaíochta inscne i dteannta na gceanglas a bhaineann le 
cáilíochtaí agus taithí sa phróiseas roghnúcháin;

27. á mheabhrú gur iarr sí ar an gComhairle, go sonrach i dtuarascáil bhliantúil 2020 uaithi 
maidir le BCE a foilsíodh le déanaí, gearrliosta a bheadh cothrom ó thaobh inscne de a 
tharraingt suas le haghaidh aon fholúntas atá ar na bacáin in BCE agus é sin a roinnt le 
Parlaimint na hEorpa, sa chaoi gur féidir le Parlaimint na hEorpa ról comhairleach níos 
mó a bheith aici i bpróiseas ceapacháin Chomhaltaí an Bhoird Feidhmiúcháin;

28. á mheas nach féidir bunú Aontais Eacnamaíoch agus Airgeadaíochta (AEA) a dhealú ó 
urramú an smachta reachta agus cur i gcrích an Aontais Baincéireachta; á chur in iúl gur 
geal léi gur glacadh Rialachán (AE, Euratom) 2020/2092 maidir le córas ginearálta 

2 IO C 23, 21.1.2021, lch. 105.

coinníollachta chun buiséad an Aontais a chosaint3;

29. ag cur béim ar an ról tábhachtach a bhí ag Parlaimint na hEorpa sa chaibidlíocht a 
rinneadh sular glacadh an rialachán; á mheabhrú, sa chomhthéacs sin, go bhfuil an 
rialachán infheidhme go hiomlán;

30. á chur i bhfáth a thábhachtaí atá sé go mbeadh díospóireacht ann leis na saoránaigh, le 
heagraíochtaí na sochaí sibhialta agus leis na comhpháirtithe sóisialta faoin rialachas 
eacnamaíoch, agus go mbeadh réimse geallsealbhóirí ann ar an leibhéal Eorpach, 
náisiúnta, réigiúnach agus áitiúil mar chuid den Chomhdháil ar Thodhchaí na hEorpa; 

31. á iarraidh go gcuirfí conclúidí na Comhdhála san áireamh go cuí; ag gabháil uirthi féin 
obair leantach iarbhír a dhéanamh ar an gComhdháil gan mhoill trí thograí reachtacha a 
thíolacadh, lena dtionscnaítear athrú ar na Conarthaí nó athrú eile; á iarraidh ar an dá 
institiúid eile an gealltanas céanna a thabhairt;

32. á iarraidh go ndéanfaí athbhreithniú ar CCF a chur chun feidhme agus go ndéanfaí an 
Sásra Cobhsaíochta Eorpach agus an Ciste Réitigh Aonair a ionchorprú i ndlí AE chun 
cuntasacht dhaonlathach an rialachais eacnamaíoch a fheabhsú agus AEA a chur i 
gcrích;

33. á iarraidh go ndéanfaí na srianta lena sonraítear an aontoilíocht sa Chomhairle, agus 
lena gcuirtear teorainn leis na cumhachtaí comhchinnteoireachta parlaiminteacha dá 
bhrí sin, a bhaint i ngach réimse den bheartas eacnamaíoch agus airgeadais sa chéad 
athbhreithniú eile ar na Conarthaí;

34. á iarraidh go ndéanfaí foirmíocht de chuid na Comhairle den Ghrúpa Euro.

3 IO L 433I, 22.12.2020, lch. 1.

